
Уңышлы укыту серләре

(мастер-класс)

Яр Чаллы шәһәренең 
А.С.Пушкин исемендәге 78нче лицейның 
югары категорияле 
татар теле һәм әдәбияты укытучысы 

Мәгъдәнова Әлфия Сәрвәр кызы

Мәктәптә татар телен һәм әдәбиятын нәтиҗәле укыту – бүгенге көндә иң мөһим мәсьәләләрнең берсе. Моның сәбәпләре барыбызга да мәгълүм:татар теле һәм әдәбияты фәннәрен тирәнтен өйрәнү – милләт буларак сакланып калу һәм мәдәниятне үстерүнең иң әһәмиятле юлы.. Тел бетә икән – милли мәдәният күргәзмә формада гына яшәп калачак. Әдәби әсәрләр белән кызыксынучылар кимесә, милли тел дә кухня теле дәрәҗәсенә төшәчәк. Бүгенге укучыбыз – милләтебезнең киләчәге. Үз милләтенә файда китерерлек бер шәхес булырга омтылырмы ул яки оялып, паспортына башка милләт исем-фамилиясе куярмы, үзен «дөнья кешесе» дип игълан итәрме, я булмаса гомер буе «икенче сортлы» мескен кеше дәрәҗәсендә йөрерме? Болар арасындагы билгеләмәләрдән безнең лицей балаларына «дөнья кешесе» дигәне ныграк туры киләдер кебек, чөнки алар киләчәк тормышның элитасы, интеллигенциясе, укымышлы галимнәр чыгасы кешеләр. Хәзерге вакытта Пушкин лицеен тәмамлап чыккан укучыларыбыз Россиянең 35 шәһәрендәге югары уку йортларында белем алалар һәм алганнары арасында да күренекле фән эшлеклеләре бар. Аларның даирәләре киң булачак, Татарстан чикләреннән чыгып олы җирләрдә эшләячәкләр, шуңа күрә татар баласы үз милләте өчен нәрсә дә булса эшләргә тиеш: иң беренче чиратта үз балаларын туган теленә өйрәтергә, милләтен һәм мәдәниятен саклау өчен меценантлар булырга, гомумән милләте белән горурланып яшәргә тиешләр, горурланып яшәргә генә түгел, туган телләрен кухня теленнән фәнни югары дәрәҗәгә җиткерергә һәм сакларга тиешләр. Шушы олы максатларга ирешү өчен алар туган телне чын күңелдән яратырга тиешләр. Дөресен әйткәндә, безнең Пушкин лицеена балалар татар телен һәм әдәбиятын өйрәнергә дигән максат белән килмиләр, эшне оештыруның кыенлыгы да шунда.
Телне яраттырырга кирәк, дидек. Ә ярату өчен бала күңелендә җиңү шатлыгы, нинди дә булса ачыш ясау шатлыгы булырга тиеш. Җиңү шатлыгын кичерсен өчен, мин үз алдыма эшне нәрсәдән башларга дигән сорау куйдым һәм күп уйландым. Әлбәттә китаптан, татар китабыннан. Карасаң, безнең халкыбызның күп гасырлык бай мирасы бар. Шулай итеп, мин эшне класстан тыш уку (КТУ) дәресләреннән башлап җибәрдем һәм бүген үземнең тәжрибәм белән уртаклашырмын, шулай ук мондый дәресләрнең фәнни хезмәтләр язуга да тәэсирен сөйләрмен.
Башта һәр класска әдәбият исемлекләрен күрсәтеп, программа төзеп чыктым. Шуны әйтергә кирәк: 2003нче елгы әдәбият укыту программаларында бирелгән КТУ китапларының барысын да балаларга укытып булмый, аның сәбәпләре күптөрле: я аларны китапханәләрдән табып булмый, я барлык китаплар да логик фикерләү сәләтен арттыра торган, укучы күңелендә ышанычны баета торган була алмый. Мин иске һәм яңа программаларны чагыштырганнан соң,күбрәк кул астында булган, бигрәк тә классик әсәрләрне калдырдым. Мәсәлән, 7нче класста Г. Тукай «Исемдә калганнар», Г.Ибраһимов «Алмачуар», Г.Кутуй «Рөстәм маҗаралары» әсәрләре.
Программаларны 5нче класстан алып 11нче класска кадәр төзедем һәм чирек саен бер генә китап калдырдым. Мәсьәләгә реаль карарга кирәк,чөнки бер уку елында рус классындагы балага дүрт китаптан да артыгын укытып булмый, минем принцип: бер чиреккә - бер китап. Укучылар чирек саен бер китапны тулы килеш укып, анализга әзерләнергә кирәклегенә өйрәнделәр. Башта лицей китапханәсендәге китапларның исемлеген булдырдык, безгә бигрәк тә һәр класска аерым басылып чыккан өстәмә хрестоматия китаплары ярдәм итте. Ул китапларны бүлеп биреп җибәрәм, һәр укучыга өчәр көн, яки зур роман булса, биш көнгә чаклы срок бирелә.Лицейда башка фәннәрдән нагрузка зур, шуңа күрә аларның күбесе китапханәлардән китапларны эзләмиләр. Мин үзем шәһәрнең дүрт китапханәсенә язылдым һәм шулардан алып кайтып таратам – бу да проблемадан чыгуның бер юлы (китаплар түләүле булуын искәртергә). Беренче этап тәмам. Сезнең алдыгызда шул программалар ята.    

КТУ исемлекләрен һәр алдагы класс өчен май ахырында көндәлекләренә яздырып җибәрәм, җәй көне табып укырга кушам һәм сентябрьдән ничек укуларын тикшерәм. Әдәбият дәфтәренең беренче битенә һәр класс өчен КТУ китаплары исемлеген яздырып куям, укучылар алдагы укыйсы китапның исемен шуннан ачып карыйлар.
Беренче чирек башлана. Һәр укучының беренче чиректә үтәсе КТУ дәресенә нинди әзерлек белән киләсен даими тикшереп торам, индивидуаль чакырып алам. Гомумән нәрсәләр аңлашылмаганын белешәм.Һәр татар төркемендә китапның эчтәлеген бөтенләй аңламаучы балалар була, аларга да ситуациядән чыгу юлы бар: шул ук китапларның русча тәрҗемәсен, ә аннан соң татарчасын укырга тәкъдим итәм. Мәсәлән, үткән уку елында 8 нче В сыйныфындагы Анисимова В., Абзалова Р.,Сабиров Рамилләр Г.Әпсәләмовның «Ак чәчәкләр», Н.Дәүлинең «Яшәү белән үлем арасында» исемле китапларын, ә 9 нчы А сыйныфындагы Нуркаева Алинәләр А.Гыйләҗевның «Җомга көн кич белән» китабын башта русча укыдылар, аларга китаплар бик ошады, соңыннан татарчаларын да аңларга тырышып укып чыктылар. Әгәр дә русча тәрҗемә булмаса, китапны укыган балалар эчтәлекне кыскача русча сөйләп бирәләр, образлар белан таныштыралар; сөйләүче балалар үз чиратында тәрҗемә өстендә эшләп, сөйләмнәрен камилләштерәләр.
Анализ дәресенең конспектын алдан ук төзеп куям, анда биреләсе сораулар һәр баланы уйландырырлык та, логик фикерләү сәләтен үстерерлек тә, бигрәк тә әсәрнең «тәмен» белеп тә әңгәмә корырлык итеп төзелергә тиеш дип уйлыйм һәм һәр баланы иҗади фикерләүгә этәрәм.
Әсәргә анализны башлар алдыннан, аның авторы турында фикер алышу була. Автор турында истә калырлык эпизод белән таныштыру уңай нәтиҗә бирә. Мәсәлән, Атилла Расихның «Ишан оныгы» әсәрен анализлау алдыннан, авторның бу автобиографик әсәре икәнлеген әйтеп, аны ничек итеп институттан кугандагы  кичерешләрен сөйләп, балаларда кызыксыну уятырга тырышам һәм китапны тәкъдим итәм. Һәр әсәргә анализ ясау өчен, аның автор әйтергә теләгән фикерен, төп идеясен төгәл билгеләргә кирәк, югыйсә анализның ялгыш юнәлеш алуы да бар. Моның өчен өч таяну ноктасына игъ тибар итәбез:
1. Чорга характеристика.

2. Әсәрнең язылу тарихы.(берничә мисал, мәсәлән,Г.Әпсәләмовның «Ак чәчәкләр» романы.)

3. Язучының бу әсәрне язгандагы иҗат югарылыгы.

Әсәргә анализ юнәлешен сайлаганда, аның төзелешенә игътибарны күбрәк бирергә кирәк. Мәсәлән,Г.Бәшировның «Туган ягым – яшел бишек»исемле автобиографик әсәре конференция формасында үткәрелсә, М.Мәһдиевнең «Кеше китә – җыры кала» әсәрендәге төп фикерне образлар аша, аларны чагыштыру юлы белән табабыз. Ә драма әсәрләрендә монологларга игътибар итәргә кирәк, монологта образ тулысы белән ачыла- төп эчтәлек шуларда була.

Беренче чиректәге беренче КТУ дәресе бик мөһим, аңа ныклы әзерлек кирәк. Әгәр бу дәрес баланы башка дөньяга – иҗади фикерләү дөньясына алып кереп китә икән,иптәшләренең фикерләрен, матур сөйләмнәрен тыңлап, әсәрне тулы килеш укымаган бала 45 минут буе уңайсызлык кичереп утыра икән, ул инде икенче чиректәге КТУ китабын, һичшиксез, укыячак.

Конкрет дәресләр белән таныштырганчы, укучыда китап уку ихтыяҗы тәрбияләүдәге эш алымнары турында әйтеп үтәрмен.

1. КТУ ның анализ дәресе алдыннан бәйләнештә тору: я укучы белән турыдан-туры, я КТУ почмагы аша. Анда безнең конверт бар, шунда укучылар аңламаган сорауларын язып салалар, алар белән индивидуаль эш бара.

2. Сүзлек белән эш. Кабинетта һәр балага җитәрлек татарча- русча сүзлекләр бар, балалар аңламаган сүзләрен язып алып киләләр дә шул сүзлекләрдән карыйлар. Бу эш тәнәфес вакытларында башкарыла.

3. Китапны укып чыкканнан соң, нәрсә ошады һәм ни өчен ошады дигән сорауларга җавап әзерләп киләләр, үзләренә ошаган урыннарын сөйләргә яки укырга әзерләнеп килергә мөмкин, шулай ук ошамаган урыннарын да бала дәлилләп бирергә тиеш (берничә мисал китерелә). Әсәрдәге иң тәэсирле моментларның рәсемнәрен ясап та, шул рәсемнәр буенча сөйләргә әзерләнәләр, ә дәрес вакытында шул рәсемнәрдән күргәзмәләр ясала. Рәсемнәр күп нәрсә турында сөйли, баланың эчке дөньясын ачып сала, аларны аңлый белергә генә кирәк.(Н.Дәүлинең «Яшәү белән үлем арасында» әсәре буенча балалар ясаган рәсемнәргә аңлатмалар ясала.)
4. Әсәрне укыганда бөтен «вак»лыкларга да игътибар итәр өчен уен оештырыла. Бу уен төрле сораулардан тора, аларны баштагы дәресләрдә укытучы әзерли, ә соңга таба укучылар бер-берсенә дә әзерлиләр. Сораулар шуның белән кызыклы, ул укучыдан әсәрне укыганда зур игътибарлылык сорый, әсәрне уку культурасына өйрәтә. Уенда кем иң күп балл җыя, шул укучы җиңүче була. Мәсәлән, А.Гыйләҗевның «Җомга көн кич белән» әсәре буенча Бибинур Галикәйгә балаларыннан килгән посылкадан нәрсәне  үзе сорап ала дигән сорау (солы печеньесын). М.Акъегет «Хисаметдин менла» әсәрендә: Хисаметдин менла үзенең Хәнифәгә язган беренче хатын ничек тапшыра соравы. (Сарай артыннан егерме биш казык санап барып таш астына кыстыра). Г.Кутуй «Тапшырылмаган хатлар» әсәрендә: Искәндәр үзенең кызы Кадрияне беренче мәртәбә кайчан кулына ала? (10 ай, 20 көн тулгач).
5. Кайбер КТУ дәресләре алдыннан балалар сюжетны сөйлиләр, аларга бүлекләп алдан биреп җибәрергә дә була. Зур күләмле әсәрләрне сөйләү күп вакытны ала, шуңа күрә балалар кыскартып сөйләргә әзерләнәләр. Таләпләр шундый:сөйләм эмоциональ, кыска, төп эчтәлек ачылып, авторның тел - стиль үзенчәлекләрен кулланып, укучыларның игътибарын алырлык кызык һәм аңлаешлы булырга тиеш. Болай сөйләү безнең татар халкында элек-электән булган, бигрәк тә оста әкиятчеләр тыңлаучының авызын үзләренә каратканнар, аларны тын да алмыйча тыңлый торган булганнар. Укучылар әсәрнең эчтәлеген сөйләп чыкканнан соң, группага сорау куела: сезгә кемне тыңлау рәхәт булды? Бу – укучыларны күләмле өлештән төп фикерне аерып чыгарып,  идеясен ачыкларга этәрә, үз чиратында  мөстәкыйль тикшеренү эшләренә нигез сала.

6. Укытучының матур тәэсирле сөйләме. Ул әсәрнең бер кискен сюжетлы өлешен алдан сөйләп куя һәм кызыксындыру тудыра. Бу алым көчле тәэсир итә һәм әлбәттә балалар вакыйганың дәвамын белергә тырышалар. (Г.Тукай «Исемдә калганнар» әсәрендә кечкенә Габдулланың усал Шәрифә карчыктагы тормышын сөйләү.)
7. Дәрестә компьютерлар файдалану да җанлылык кертә, анда дәресләрдәге эпиграфлар, сюжет элементлары схемасы, әдәбият теориясе язылырга мөмкин. Ләкин КТУ дәресләрендә техник чаралар белән күп мавыгырга ярамый, чөнки биредә укучының җанлы сөйләме, бәйләнешле җаваплары, логик фикерләү нәтиҗәләре зур урын алырга тиеш, аларны бернинди компьютерлар да алыштыра алмый.
Хәзер сезгә  ике төрле дәреснең кыскача конспектларын тәкъдим итәм. Беренчесе 8 нче класста үткәрелгән Н.Дәүлинең «Яшәү белән үлем арасында» повесте. Бу КТУ дәресе ике дәрескә көйләнгән, безнең лицейда дәресләр парлы, шуңа күрә ул кыенлык тудырмый. Дәрескә зур әзерлек эшләре башкарылды. Әлбәттә, иң беренчесе – әсәрне тулысынча укып чыгу. Әсәр күләмле генә, ул язучы Н.Дәүлинең сугыш вакытында концлагерьларга эләгеп газап чиккәне, фашистларның ерткычлыгын үз күзләре белән күргәннән соң язылган автобиографик әсәр. Мондый әсәрләр реаль тормышны сурәтли, аларда идея, сюжет элементлары, кульминацион нокталарны табып булмый һәм икенче юнәлеш белән анализ ясарга кирәк була. Мин башта әсәрнең төп эчтәлеген эченә алган сорауларны КТУ почмагына урнаштырдым. Балаларны кызыксындыру өчен индивидуаль эшләр бирелде, ул эшләрне мин китапны ахырынача укырга яратмаганрак балаларга бирдем. Мәсәлән, төп геройның нинди концлагерьларда газап чигүләренең карта-схемасын төзү, киләчәк буын яшь кешегә атап, васыять язылган плакат ясау, концлагерь күренешләрен алып килү һәм башкалар (бүгенге көндә Россиядәге неофашистлар оешмасы турында әйтеп китү).
Әсәрне укымыйча бу биремнәрне үтәп булмый, шуңа күрә алар укуга ихтыяҗ тудыруда ярдәм итәләр. Балалар аңламаган сорауларын укытучыдан яки бер-берсеннән сорыйлар икән, димәк, боз кузгалган, ә хәзер дәреснең кайчан үткәреләсен билгелисе генә кала.

Икенче бер дәрес – 11нче класста М.Мәһдиевнең «Кеше китә – җыры кала» әсәре буенча. Аңа беренчесенә бөтенләй ошамаган юл белән анализ ясала. Повесть зур. Авторның язу үзенчәлекләреннән башлыйбыз. М.Мәһдиевнең прозада беркемне дә кабатламый торган үз стиле, үз язу манерасы бар. Аның күпчелек әсәрләрендә башыннан ахырына кадәр сузылып бара торган сюжет сызыгын очратмыйсың. Хәзерге көндә социалистик реализм методы һәм аның таләпләре белән иҗат ителгән әсәрләргә булган мөнәсәбәт тирәсендә кызу бәхәсләр бара. Шушы җәһәттән М.Мәһдиев әсәрләренең идеясе тирәндә, укучы әле аны бер уку белән генә аңлап та бетермәскә мөмкин, ул авторның оста теле белән ерак яшерелгән. Минем укучыларым бу әсәрне гади карандаш тотып укыдылар, авторның тел - сурәтләү чараларына игътибар итеп, битенә кәгазь кыстыра бардылар. Эшне образларга характеристика бирү аркылы алып бару отышлы булды. Әсәрнең исеме үк метафора, укучылар фикеренчә, кешеләрдән эз, якты исем калуы турында сүз бара, кеше үз гомерен ничек яшәсә дә – ул барыбер кала.

Әсәргә анализ дәресенә укучылар образ исемнәрен «Татар исемнәре ни сөйли?» (Г.Саттаров) китабыннан карап табып килделәр. Мәсәлән, Шәяхмәт-иң данлыклы хуҗа, Васфикамал-төгәл сыйфатлы, Заһри- ялтырап торучы һ.б. Һәрбер образны исбатлап бардылар. Шәяхмәт – үзе өчен түгел, коллектив өчен яшәүче, ул чорда кеше коллективка хезмәт итсә генә яхшы кеше була, бу – чор таләбе. Васфикамал – ачы телле,ул эшне оештыручы ныклы авыл хатыны, гомер буе авыр эш эшләп ватылып беткән, хезмәт ударнигы, ә бит хезмәт кешесенең киләчәге матур булырга тиеш иде. (башка образлар турында да әйтелә).

Иң мөһиме – укучылар үз фикерләрен исбатлап әйтергә өйрәнәләр. КТУ дәресләре аерым-аерым үткәрелсәләр дә, алар бербөтен, баланы иркен итеп фикерен әйтеп, дәлилләп күрсәтү ягыннан иң отышлысыдыр.  Аларны  практикада күбрәк файдаланып, кирәкле шартлар тудырырга кирәк.  юнәлешләр акыллы консерватизмга нигезләнеп кенә үсәргә тиеш, алар бер-берсен инкарь итәргә тиеш түгел. Белем бирү системасында күп еллар буе тупланып килгән уңай тәҗрибәне югалтырга ярамый, ә аларның алтын урталыгын табып эш итәргә кирәк.

Фәнни-тикшеренү эшләрен оештыру
КТУ дәресләре, фәнни-эзләнү һәм фәнни-тикшеренү эшләре белән шөгыльләнү күнекмәләре булдыру, иҗади эшләргә өйрәнү өчен җирлек булып торалар. Лицейда беренче ел эшләгән елны ук миңа фәнни-тикшеренү эшләренә тотынырга туры килде. Башта укучыларымны барлап чыктым һәм татар әдәбияты фәненә ныклы әзерлек белән йөреп, аны чын күңеленнән яратучы 10нчы сыйныф укучысы Сарварова Эльмирага бергәләп эшләргә тәкъдим ясадым. Ул бик теләп риза булды. Безгә беренче киңәшләрне лицейның фәнни-тикшеренү эшләре җитәкчесе Каранаева Наталья Николаевна бирде. Лицейда башка фәннәрдән фәнни хезмәтләр күптән язылып килсә дә татар әдәбиятыннан эшне без башлап җибәрдек.
Без Эльмира белән бөтен методик әдәбиятны, эш тәртибен өйрәнә башладык. Иң четерекле мәсьәләләрнең берсе ​– тема сайлау иде. Эльмирага татар халык авыз иҗаты әсәрләре ошый иде, ул бик күп әкиятләр, мөнәҗәтләр, әйтемнәр белә, аларны үзе да уйлап чыгара. Ә тема укучыга якын һәм аңлаешлы булырга тиеш. Без фольклор буенча тема сайладык. Фикеребез халкыбызның энҗе-җәүһәрләрен җыеп туплаган Каюм Насыйрига барып тоташты. Хәзерге көндә актуальлеге ягыннан да ота,бүгенге көн белән искиткеч аваздаш, чөнки иң мөһим проблемаларның берсе – яшь буынны халыкка якынайту, миллилекне саклап калу һәм киләчәккә тапшыру. Алдагы адымыбыз план төзү булды.

План төзегәндә алда торган максатны, килеп чыгарга тиешле нәтиҗәне күздә тоттык, ул гипотеза яки алдан күрүчәнлек принцибы белән төзелде. Эш барышында укучының үсеше, фикер тирәнлеге ачыклана барды, ул төрле идеяләр әйтеп, мөстәкыйль рәвештә планга өстәмәләр кертте. Мәсәлән, хәзерге вакытта басылып чыккан кайбер бәет һәм әкиятләрне, Каюм Насыйри җыеп бастырган шундый ук фольклор әсәрләре белән чагыштырып анализ ясау идеясе шулай туды. («Рус - француз сугышы бәете» һәм «Салам-Торхан» әкияте). 
Алдагы этап – җыйган материалны эшкәртү этабы. Бу иң авыр һәм иң кызыклы этапларның берсе, чөнки материалны берләштереп, кыскартып, төп фикерне чыгара барырга кирәк иде. Менә шул чыга барган төп фикерләр инде беркемнеке дә түгел,фәкать синеке генә. Ул укучыга омтылыш бирә, иҗат дәрте уята. Биредә цитаталарга да игътибар итәргә кирәк, төп фикерне ачуда аларның әһәмияте искиткеч зур.
Өченче этап – йомгаклау этабы. Бу этапта килеп чыккан нәтиҗәләрне бик кыска формада дәлилләргә кирәк.

Без бу фәнни хезмәт белән биш айга якын шөгыльләндек һәм эшләребезне Казанга җибәрдек, һәм безгә Н.И.Лобачевский исемендәге 6 Идел буе конференциясеннән чакыру килде . Эльмира апрель аенда чыгыш ясап кайтты. Шулай ук «Фән җилкәннәре» («Паруса науки») исемле 6 республика фестивалендә 3 призлы урынны яулады.
Хәзер быелгы уку елындагы фәнни хезмәткә әйләнеп кайтыйк. Белгәнебезчә, 2006 нчы ел Татарстанда әдәбият һәм сәнгать елы дип игълан ителде. Иң актуаль тема – театр. Аңа 100 ел. Кайсы укучыны сайларга? 9 нчы А классыннан туган телебездә иң матур сөйләшүче Гарипова Ринага тукталдым. Темабызны конкретлаштыру озакка бармады: « Татар театры үсешендә хатын-кыз артисткалар иҗатының роле».
Без I буын артисткалары С.Гыйззәтуллина-Волжскаялардан башлап 100 ел буе театрны сүндермичә саклап, фидакарь хезмәтләрен куйган Щепкинчы хатын-кызларга чаклы иҗат юлларын яктыртып чыктык, 30-40 лап санда  хезмәт өйрәнеп, чагыштырмача анализ ясадык һәм нәтиҗәләр чыгардык. (берничә нәтиҗә әйтелә).
Ринабыз шушы фәнни хезмәтебез белән чыгышлар ясады һәм нәтиҗәләребез да куанычлы:

1. Н.И.Лобачевский исемендәге VIII  Идел буе конференциясендә   мактау бүләге (поощрительный приз) алып кайтты. Тезислар китабына кертелде. (китап күрсәтелә, 214нче бит).
2. «Фән җилкәннәре» ( «Паруса науки») VIII республика фестивалендә II дәрәҗәле Дипломга лаек булды.

3. Яр Чаллы  шәһәре мәгариф идарәсе оештырган «Милләтемнең тирән тамырлары мәңгелеккә барып тоташа» дип аталган II фәнни-гамәли конференциядә II дәрәҗәле Диплом алды.

4. «Болгар илем – гүзәл җирем» региональ программасының «Театр кичә, бүген, иртәгә» фәнни эшләр бәйгесендә I дәрәҗәле Диплом белән бүләкләнде. (сүз Гарипова Ринага бирелә).
Фәнни эш белән шөгыльләнү укучыны күп нәрсәгә өйрәтә: уйлау мөмкинлекләре киң ачыла, логик фикерләү дәрәҗәсе үсә, төрле чыганаклар белән мөстәкыйль эшләргә, алдагы нәтиҗәне күреп эшләргә өйрәтә, ә иң кыйммәте – аларда үз нәтиҗәләрен күргәннән соң иҗат дәрте кабына.
Чыгышымны академик Әбрар Кәримуллин сүзләре белән тәмамлыйсым килә:

«Китабына хөрмәте булмаган халыкның киләчәге өметле булуына мин ышанмыйм. Андый халыкның милли әдәбияты да озын гомерле була алмый. Китап –  телнең сакчысы, китап язмышы халык язмышы белән аерылгысыз бәйләнгән» дип язган иде ул.

Әйе, әгәр укучыдан программага кертелгән, югары сыйныфларда монографик өйрәнелә торган әсәрләрне генә булса да уку таләп ителми икән, гомумән, китап укыту, КТУ дәресләре хакында сөйләп торуның да кирәге калмый. Балаларда иҗади сәләт һәм интеллект үстерүне һич кенә дә үз агымына куярга ярамый, чөнки кызыксынучанлык, яңалыкка омтылу, эзләнүчәнлек, иҗади фикер йөртү кебек мөһим сыйфатлар нәкъ менә балачакта формалаша.

Әдәби әсәрне күнекмәләр нигезендә мөстәкыйль тикшерергә һәм бәяләргә өйрәтү - әдәбият фәненең төп максаты. Бу максатка ирешүдә КТУ дәресләренең өлеше зур. 
